
Dolzarbligi. Qoʻshma jarohat va anestetiklarning toksik taʼsiri ingichka ichak shilliq 

qavatida sekretsiya, gipersekretsiya, yalligʻlanish va kompensator qayta qurilish 

jarayonlarini keltirib chiqaradi. Bunday oʻzgarishlarni tabiiy antioksidant vositalar 

bilan yumshatish imkoniyati amaliy jihatdan katta ahamiyatga ega. 

Tadqiqot maqsadi. Mahalliy va umumiy anesteziyadan keyin ingichka ichak devorida 

rivojlangan morfologik oʻzgarishlarga uzum danagi moyi bilan oʻtkazilgan 

biokorreksiyaning morfometrik samarasini baholash. 

Material va usullar. Eksperimental qoʻshma jarohat modeli (orqa oyoq yumshoq 

toʻqimasi shikasti) chaqirilib, hayvonlarga mahalliy anestetik (lidokain 10 % spreyi) 

yoki umumiy anestetik (propofol 1 %, 0,2 ml v/i) qoʻllanildi. Biokorreksiya guruhiga 

tarkibida proantotsianidinlar, E vitamini va toʻyinmagan yogʻ kislotalari boʻlgan uzum 

danagi moyi peroral yoʻl bilan kuniga 2 ml dan 21 kun davomida berildi. Morfometrik 

oʻlchovlar QuPath dasturida bajarildi. 

Natijalar. Biokorreksiyadan soʻng anesteziya taʼsirida shakllangan giperplastik va 

gipertrofik siljishlar sezilarli darajada pasaydi. Oʻn ikki barmoqli ichakda 3 oylik 

kalamushlarda mahalliy anesteziyadan keyin soʻrgʻich balandligi 683±2,4 mkm dan 

421±2,8 mkm gacha (−38,4 %), kripta chuqurligi 211±1,7 dan 165±1,9 mkm gacha 

(−21,8 %), mushak qavati 135±1,5 dan 95±0,6 mkm gacha (−29,6 %) kamaydi; shilliq 

qavat qalinligi esa 412±2,3 dan 581±2,2 mkm gacha (+41,0 %) ortdi. 9 oylikda 

soʻrgʻich balandligi 762±2,7 dan 403±2,5 mkm gacha (−47,1 %) tushdi. 

Umumiy anesteziyadan keyin ham ijobiy dinamika saqlanib qoldi: 3 oylik oʻn ikki 

barmoqli ichakda soʻrgʻich balandligi 601±2,2 dan 392±2,6 mkm gacha (−34,8 %), 9 

oylikda 681±2,5 dan 364±2,4 mkm gacha (−46,5 %) kamaydi, shilliq qavat esa mos 

ravishda +50,1 % va +24,2 % ga tiklandi. Umuman olganda soʻrgʻich balandligi 3 

oylikda ≈31,3 %, 9 oylikda ≈43,3 % ga, mushak qavati 3 oylikda ≈15,0 %, 9 oylikda 

≈25,0 % ga kamaydi. 

Xulosa. Uzum danagi moyi bilan biokorreksiya ingichka ichak devoridagi patologik 

giperplaziya, gipersekretsiya va kollagenizatsiyani sezilarli kamaytirib, devor 

arxitektonikasini meʼyorga yaqinlashtiradi. Korreksion samara mahalliy anesteziyadan 

keyin umumiy anesteziyaga nisbatan yaqqolroq namoyon boʻladi. 

 


